
ԹՈՒՐՔԻԱՅԻ ԶԻՆՎԱԾ ՈՒԺԵՐԻ ՄԱՍՆԱԿՑՈՒԹՅՈՒՆԸ 

ԱՐՏԱՔԻՆ ՔԱՂԱՔԱԿԱՆՈՒԹՅԱՆ ՈՐՈՇՈՒՄՆԵՐԻ 

ԿԱՅԱՑՄԱՆԸ 1990-ԱԿԱՆ ԹՎԱԿԱՆՆԵՐԻՆ 
 

Բանալի բառեր` Թուրքիայի արտաքին քաղաքականություն, 

արտաքին քաղաքականության որոշումների կայացում, բանակի դերը 

արտաքին քաղաքականության մեջ 

 

Թուրքիայում հանրապետության հռչակումից ի վեր երկրի 

Զինված ուժերը ավանդաբար համարվել են երկրի անվտանգության 

և լայիցիզմի սկզբունքի պահպանման գլխավոր երաշխավորը։ Հենց 

սրանով են հիմնավորվել ԶՈւ-ի պարբերական միջամտությունները 

Թուրքիայի ներքաղաքական կյանքին` ռազմական հեղաշրջումների 

ու միջամտությունների միջոցով։ Առաջին նման միջամտությունը 

տեղի է ունեցել 1960 թ., որից հետո ԶՈւ-ը դառնում են Թուրքիայի 

քաղաքական կայնքի ակտիվ մասնակիցներից մեկը։  

1960 թ-ից ի վեր քաղաքական կյանքին մասնակցությանը 

զուգահեռ ԶՈւ-ը սկսում են մասնակցություն ունենալ նաև արտաքին 

քաղաքականության որոշումների կայացմանը, ինչը, սակայն, 

սահմանափակվում էր գերազանցապես բանակին առնչվող 

ոլորտներով։ Իրավիճակը փոխվում է 1990-ական թվականներին, երբ 

ԶՈւ-ը դառնում են արտաքին քաղաքականության որոշումների 

կայացման գործընթացի հիմնական դերակատարներից մեկը։ Սույն 

հոդվածում դիտարկվում են 1990-ական թվականներին Թուրքիայի 

արտաքին քաղաքականության որոշումների կայացման մեջ բանակի 

դերի բարձրացման պատճառները, մասնավորապես՝ քննարկվում է 

                                                 
1 ԵՊՀ արևելագիտության ֆակուլտետի թյուրքագիտության ամբիոնի ասպիրանտ, 

ՀՀ արտաքին գործերի նախարարության Սահմանակից երկրների վարչության կցորդ: 

Էլ. փոստ՝ avoharutyunyan94@gmail.com 

նշված ժամանակահատվածում Թուրքիայի արտաքին 

քաղաքականության մեջ անվտանգային բաղադրիչի աճի 

ազդեցությունը արտաքին քաղաքականության մեջ ԶՈւ-ի դերի 

բարձրացման վրա։ 
 

Անվտանգային բաղադրիչը Թուրքիայի Հանրապետության 

արտաքին քաղաքականության մեջ. 

Անվտանգության ապահովումը ավանդաբար համարվում է 

ցանկացած պետության արտաքին քաղաքականության գլխավոր 

նպատակներից մեկը։ Թուրքիայի դեպքում, սակայն, արտաքին 

քաղաքականության այս անվտանգային գործառույթը 

հանրապետության կայացման շրջանից ի վեր առավել ընդգծված էր՝ 

պայմանավորված ինչպես սուբյեկտիվ («Սևրի սինդրոմ»2), այնպես էլ 

օբյեկտիվ գործոններով (տնտեսական խնդիրներ, քրդական 

ապստամբություններ, հարևան երկրների հետ առկա խնդիրներ և 

այլն)։ Այս տրամաբանության մեջ էր տեղավորվում նաև Աթաթյուրքի 

հռչակած արտաքին քաղաքականության գլխավոր սկզբունքը՝ 

«խաղաղություն տանը, խաղաղություն աշխարհում»։ 

Աթաթյուրքի մահվանից հետո էլ երկրի անվտանգության 

ապահովման անհրաժեշտությամբ էին հիմնավորվում Թուրքիայի 

արտաքին քաղաքական հիմնական քայլերը։ Խորհրդային 

Միությունից բխող սպառնալիքով է բացատրվում Թուրքիայի 

սերտ համագործակցության ձևավորումը ԱՄՆ հետ և 

անդամակցումը ՆԱՏՕ-ին3, Կորեա թուրքական զորախումբ 

ուղարկելու վերաբերյալ որոշման կայացումը4։ 1950-1960 թթ. 

                                                 
2 «Սևրի սինդրոմի» մասին ավելի մանրամասն տես՝ Schmid D., Turkey: the Sèvres 

syndrome, or the endless war, Franco-Turkish Paper 13, Institut français des relations 

internationals, April 2015, https://www.ifri.org/sites/default/files/atoms/files/turkey-sevres-

syndrome.pdf 
3 Տես՝ Oğuzlu T., Turkey and NATO/ Türkiye ve NATO, Adam Akademi, cilt 3, sayı 1, 

2013 Haziran, ss. 2-4. 
4 Տես՝ Yaman A.E., Kore Savaşı'nın Türk Kamuoyuna Yansıması, Ankara Üniversitesi Türk 

İnkılâp Tarihi Enstitüsü Atatürk Yolu Dergisi, Sayı 37-38, Mayıs-Kasım 2005, ss. 231-245. 

Թուրքիայի վարչապետ Ադնան Մենդերեսը երկրի 

անվտանգության ապահովման հրամայականով է հիմնավորում 

Կիպրոսյան հարցով Թուրքիայի հետաքրքվածությունը5, 

անվտանգության ապահովմամբ էր պայմանավորված նաև 1955 թ. 

Թուրքիայի մասնակցությունը Բաղդադյան պակտի ստեղծմանը6։ 

Որպես անվտանգության սպառնալիք էին ընկալվում նաև 

Թուրքիայի հարավային երկու հարևանները՝ Սիրիան և Իրաքը 

(վերջինը 1958 թ. ռազմական հեղաշրջումից հետո), և 1957-1958 թթ. 

թուրքական վերնախավի մոտ առկա էր այս երկրների դեմ 

ռազմական գործողություններ իրականացնելու մտադրություն7։ 

Այսպիսով, հանրապետության հռչակումից ի վեր Թուրքիայի 

արտաքին քաղաքականությունը հանդիսանում էր երկրի 

անվտանգային քաղաքականության բաղկացուցիչը: 

Միաժամանակ, սակայն, արտաքին քաղաքականության մշակումն 

և իրականացումը հանդիսանում էր Թուրքիայի քաղաքացիական 

իշխանությունների մենաշնորհը, և ԶՈւ-ը զրկված էին արտաքին 

քաղաքականությանը միջամտելու որևէ իրավական հիմքից։ Այս 

իրավիճակը, սակայն, փոխվում է 1960 թվականից հետո։ 
 

Թուրքիայի արտաքին քաղաքականության 

առանձնահատկությունները 1960-1980-ական թվականներին. 

1960 թ. մայիսի 27-ին Թուրքիայում տեղի է ունենում առաջին 

ռազմական հեղաշրջումը։ 1961 թ. ընդունված նոր 

սահմանադրության 111-րդ հոդվածով ստեղծվում է Ազգային 

անվտանգության խորհուրդը` ԱԱԽ (Millî Güvenlik Kurulu/ MGK), 

որն իրավունք է ստանում իր կարծիքը հայտնելու միջոցով 

«աջակցել» Նախարարների խորհրդին՝ երկրի ազգային 

                                                 
5 Kaliber A., Securing the Ground Through Securitized ‘Foreign’ Policy: The Cyprus Case, 

Security Dialogue, Vol. 36, No. 3, September 2005, p. 327. 
6 Տես՝ Bilgin M.S., Turkey’s Foreign Policy towards the Middle East in the 1950’s and Its 

Impact On Turco-Arab Relations, Akademik Bakış, Cilt 11, Sayı 21, Kış 2017, ss. 245-259. 
7 Hale W., Turkish Foreign Policy since 1774, 3rd edition, Routledge, London, 2012, pp. 94-95. 



ԹՈՒՐՔԻԱՅԻ ԶԻՆՎԱԾ ՈՒԺԵՐԻ ՄԱՍՆԱԿՑՈՒԹՅՈՒՆԸ ԱՐՏԱՔԻՆ ՔԱՂԱՔԱԿԱՆ…  
   

64 

անվտանգությանը առնչվող հարցերի վերաբերյալ որոշումներ 

կայացնելիս։ Հետագայում՝ 1971 թ. տեղի ունեցած ռազմական 

միջամտությանը հաջորդած սահմանադրական փոփոխություն-

ներով ԱԱԽ լիազորությունները որոշ չափով ընդլայնվում են, 

մասնավորապես՝ ԱԱԽ-ն իրավունք է ստանում ազգային 

անվտանգությանը վերաբերող հարցերի վերաբերյալ իր հայացքները 

«խորհուրդ տալ» Նախարարների խորհրդին8։ 

1980 թ. սեպտեմբերի 12-ին Թուրքիայում տեղի է ունենում 

հերթական ռազմական հեղաշրջումը։ 1982 թ. ընդունված նոր 

սահմանադրության 118-րդ հոդվածով սահմանվում է ԱԱԽ նոր 

կազմը՝ վարչապետ, Գլխավոր շտաբի պետ, պաշտպանության, 

ներքին և արտաքին գործերի նախարարներ, ԶՈւ-ի ցամաքային, 

օդային, ծովային ուժերի և ժանդարմերիայի հրամանատարներ՝ 

երկրի նախագահի նախագահությամբ9։ Համաձայն նոր 

սահմանադրության՝ ԱԱԽ-ն երկրի անվտանգային 

քաղաքականության սահմանմանը, հաստատմանն ու իրագործմանն 

առնչվող որոշումների ընդունման և կոորդինացման նպատակով իր 

հայացքներն է հայտնում Նախարարների խորհրդին։ Սահմանվում է 

նաև, որ ԱԱԽ-ի տեսանկյունից պետության գոյության, 

անկախության, ամբողջականության և հասարակության 

անվտանգության ապահովման տեսանկյունից պարտադիր 

                                                 
8 Türkiye Cumhuriyeti Anayasasi, Kabul Tarihi: 9 Temmuz 1961, Kanun No: 334, Resmî 

Gazete, 20.7.1961, Sayı: 10859, Düstur No: 4 Tertip 1-2, s. 2930, 

http://www.anayasa.gen.tr/1961ay.htm 
9 Արդյունքում ԱԱԽ ընդհանուր 10 անդամներից 6-ը՝ գլխավոր շտաբի պետ, 

պաշտպանության նախարար, ցամաքային, օդային, ծովային ուժերի և 

ժանդարմերիայի հրամանատարներ (իսկ մինչև 1989 թ. 7-ը` ներառյալ երկրի 

նախագահ Քենան Էվրենը), հանդիսանում էին զինվորականներ։ Հատկանշական է, 

որ մինչև 1982 թ. սահմանադրության ընդունումը ԱԱԽ կազմը սահմանվում էր ԱԱԽ 

մասին 1962 թ. օրենքով, և դրա կազմում մեծամասնություն էին կազմում 

քաղաքացիական իշխանության ներկայացուցիչները, տես՝ Milî Güvenlik Kurulu 

Kanunu, Kabul Tarihi։ 11.12.1962, Kanun No։ 129, Resmî Gazete, 19.12.1962, Sayı: 11286, 

https://www.tbmm.gov.tr/tutanaklar/KANUNLAR_KARARLAR/kanuntbmmc046/kanuntb

mmc046/kanuntbmmc04600129.pdf 

միջոցառումների իրականացման վերաբերյալ որոշումների 

ընդունումը Նախարարների խորհրդի կողմից պետք է 

ուշադրության առնվի առաջնահերթ կարգով10։ 

Այսպիսով, 1960-1980-ական թվականներին իրավական 

ձևակերպում է ստանում Թուրքիայի ԶՈւ-ի մասնակցությունը երկրի 

ազգային անվտանգությանը վերաբերող հարցերի քննարկման, 

դրանց վերաբերյալ քաղաքականության մշակման և որոշումների 

կայացման գործընթացներին։ 1960-1980-ական թվականներին 

Թուրքիայի արտաքին քաղաքականության մեջ ևս ի հայտ են գալիս 

նոր իրողություններ։ Առաջին հերթին խոսքը գնում է Կիպրոսյան 

հիմնահարցի մասին, որը թուրքական իշխանությունների կողմից 

սկսում է դիտարկվել բացառապես երկրի անվտանգային 

քաղաքականության համատեքստում՝ անդրադառնալով նաև 

Հունաստանի հետ Թուրքիայի հարաբերությունների վրա11։ 

Միաժամանակ, Կիպրոսյան հիմնահարցի և Հունաստանի հետ 

հարաբերությունների անվտանգայնացմանը զուգահեռ և մասամբ 

դրանով պայմանավորված, նկատվում է Թուրքիայի արտաքին 

քաղաքականության զգալի դիվերսիֆիկացիա։ Կիպրոսի հարցում 

չստանալով իր արևմտյան դաշնակիցներից և ԱՄՆ-ից ակնկալվող 

աջակցությունը՝ Թուրքիան փորձեր է անում բարելավել իր 

հարաբերություններն Արևմտյան ճամբարից դուրս գտնվող 

երկրների հետ։ Ասվածը առաջին հերթին վերաբերում է 

Խորհրդային Միությանը, որն Երկրորդ համաշխարհային 

պատերազմի ավարտից ի վեր Թուրքիայում ընկալվում էր որպես 

երկրի անվտանգության գլխավոր սպառնալիք, և որի հետ 

                                                 
10 Türkiye Cumhuriyeti Anayasasi, Kabul Tarihi: 07/11/1982, Kanun No: 2709, Resmî Gazete, 

09.11.1982, Sayı: 17863 Mükerrer, http://www.resmigazete.gov.tr/arsiv/17863_1.pdf 
11 Թուրքիայում Կիպրոսյան հարցի և Հունաստանի հետ հարաբերությունների 

անվտանգայնացման մասին ավելի մանրամասն տես՝ Kaliber A., Securing the Ground 

Through Securitized ‘Foreign’ Policy: The Cyprus Case, Security Dialogue vol. 36, no. 3, 

September 2005, pp. 319-337. 

հարաբերությունները Թուրքիայի՝ ՆԱՏՕ-ին անդամակցելուց 

հետո գրեթե սառեցված էին։ Խորհրդա-թուրքական ակտիվացող 

համագործակցության արդյունքներն առաջին հերթին 

տնտեսական ոլորտում էին, միայն 1967, 1972 և 1975 

թվականներին ԽՍՀՄ-ի և Թուրքիայի միջև կնքվում են ընդհանուր 

ավելի քան 1 միլիարդ ԱՄՆ դոլարի վարկային պայմանագրեր12։ 

Նշված ժամանակահատվածում Թուրքիայի կողմից փորձեր են 

արվում բարելավել հարաբերությունները նաև արաբական և 

իսլամական երկրների հետ, այդ թվում հարավային հարևաններ 

Իրաքի ու Սիրիայի13, որոնց հետ հարաբերությունները զգալիորեն 

տուժել էին Թուրքիայի արևմտամետ քաղաքականության 

հետևանքով։ Արաբական երկրների հետ հարաբերությունների 

բարելավման ձգտման մասին է վկայում Թուրքիայի չեզոք 

դիրքորոշումը 1967 թ. արաբա-իսրայելական պատերազմի 

ժամանակ, երբ Թուրքիան, Իսրայելի հետ դիվանագիտական 

կապերը պահպանելով հանդերձ, թույլ չի տալիս ԱՄՆ-ին 

օգտագործել իր տարածքում գտնվող ռազմաբազաները 

մատակարարումներ իրականացնելու համար։ Ավելին՝ նոյեմբերի 

22-ին թուրքական իշխանությունները կողմ են քվեարկում ՄԱԿ 

Անվտանգության խորհրդի թիվ 242 բանաձևին, որը պահանջում 

էր իսրայելական ուժերի դուրս բերումը նվաճված տարածքներից14։ 

Իսկ արդեն 1969 թ. սեպտեմբերի 25-ին Թուրքիան մասնակցում է 

Իսլամական կոնֆերանս կազմակերպության (ներկայումս՝ 

Իսլամական համագործակցության կազմակերպություն)՝ 

                                                 
12 Hale W., Turkish Foreign Policy since 1774, 3rd edition, Routledge, London, 2012, p. 108; 

1960-1970-ական թվականներին խորհրդա-թուրքական հարաբերությունների մասին 

ավելի մանրամասն տես՝ Поцхверия Б.М., Внешняя политика Турции после Второй 

мировой войны, Москва, 1976, стр. 18-58. 
13 1960-1970-ական թվականներին Սիրիայի և Իրաքի հետ Թուրքիայի 

հարաբերությունների մասին ավելի մանրամասն տես՝ Fırat M., Kürkçüoğlu Ö., “Arap 

Devletleriyle Ilişkiler”, Baskın Oran (ed.), Türk Dış Politikası, Kurtuluş Savaşından Bugüne 

Olgular, Belgeler, Yorumlar, cilt 1, 6. Baskı, Istanbul, İletişim Yayınları, 2002, ss. 784-796. 
14 Hale W., Turkish Foreign Policy since 1774, 3rd edition, Routledge, London, 2012, p. 124. 

Ռաբաթում կայացած անդրանիկ նիստին՝ դառնալով 

կազմակերպության հիմնադիր անդամներից մեկը։ 

Ավանդաբար անվտանգության սպառնալիք ընկալվող 

Խորհրդային Միության, ինչպես նաև հարևան այլ երկրների հետ 

հարաբերությունների կարգավորմանն ուղղված 

քաղաքականությունը շարունակվում է նաև 1980-ական 

թվականներին՝ Թուրգութ Օզալի վարչապետության շրջանում՝ 

շեշտը դնելով տնտեսական համագործակցության վրա, որը, ըստ 

Օզալի պատկերացումների, պետք է նպաստեր այս երկրների հետ 

քաղաքական խնդիրների կարգավորմանը15։ 

Այդպես, Թ. Օզալի կառավարման շրջանում ԱՄՆ և Եվրոպական 

տնտեսական համայնքի16 հետ Թուրքիայի համագործակցության 

խորացմանը զուգընթաց շարունակում են ամրապնդվել 

տնտեսական կապերը Խորհրդային Միության հետ, 1987-1990 

թվականների ընթացքում երկկողմ առևտրաշրջանառության 

ծավալները 476 միլիոն ԱՄՆ դոլարից հասնում է 1,8 միլիարդի17։ 

Տնտեսական ոլորտում շարունակում է ամրապնդվել Թուրքիայի 

համագործակցությունը Մերձավոր և Միջին Արևելքի երկրների հետ։ 

1985 թ. այս երկրներից Թուրքիայի ներկրումը հասնում է 2,8 միլիարդ 

ԱՄՆ դոլարի, իսկ արտահանումը՝ 3 միլիարդի18։ Տարածաշրջանի 

երկրների, այդ թվում Սիրիայի հետ համագործակցության 

խորացմանն ու առկա խնդիրների կարգավորմանը պետք է ծառայեր 

նաև Օզալի նախաձեռնած, սակայն այդպես էլ իրականություն 

չդարձած «Խաղաղության ջուր» նախագիծը /Barış Su Projesi/, որն իր 

                                                 
15 Oran B. (ed.), Türk Dış Politikası, Kurtuluş Savaşından Bugüne Olgular, Belgeler, 

Yorumlar, cilt 2, 6. Baskı, Istanbul, İletişim Yayınları, 2002, s. 28. 
16 1987 թ. Թուրքիան պաշտոնապես հայտ է ներկայացնում ԵՏՀ միանալու համար: 
17 Hale W., Turkish Foreign Policy since 1774, 3rd edition, Routledge, London, 2012, pp. 121-122. 
18 Ibid, pp. 123-124. 

մեջ պետք է ներառեր Սիրիան և Արաբական թերակղզու երկրները19։ 

Հատկանշական է, որ նշված ժամանակահատվածում զգալիորեն 

ամրապնդվում է Թուրքիայի տնտեսական համագործակցությունը 

նաև Իրանի հետ։ Չնայած 1979 թ. Իսլամական հեղափոխությունից 

հետո Իրանը ուղղակի սպառնալիք է դառնում քեմալականության 

արևմտականացման և լայիցիզմի սկզբունքներին՝ 1980-1988 

թվականներին իրան-իրաքյան պատերազմը հնարավորություն է 

տալիս Թուրքիային զգալիորեն ավելացնել իր արտահանումը դեպի 

այս երկու երկրներ՝ 1985 թ. արտահանման ծավալները հասցնելով է 

2 միլիարդ ԱՄՆ դոլարի20։ 

Ավելին, Թ. Օզալի կողմից փորձ է արվում նաև կարգավորել 

հարաբերությունները Հունաստանի հետ՝ կրկին որպես հիմք 

ընդունելով տնտեսական համագործակցության զարգացման 

գաղափարը։ 1988 թ. Դավոսի տնտեսական ֆորումի 

շրջանակներում տեղի է ունենում Թուրքիայի և Հունաստանի 

վարչապետների հանդիպում, որի ընթացքում վերջիններս 

համաձայնության են գալիս տնտեսական և քաղաքական 

համատեղ հանձնաժողովների ձևավորման շուրջ։ Սրան 

հաջորդում է Օզալի գլխավորած՝ գերազանցապես 

գործարարներից կազմված պատվիրակության պաշտոնական 

այցը Աթենք։ Այդուհանդերձ, արդեն 1989 թ. Հունաստանում տեղի 

ունեցած իշխանափոխության, ինչպես նաև Օզալի՝ Թուրքիայի 

նախագահի պաշտոնը զբաղեցնելու պատճառով սկսված 

գործընթացը այդպես էլ հաջողության չի հասնում21։ 

 

                                                 
19 Ավելի մանրամասն տես՝ Fırat M., Kürkçüoğlu Ö., “Arap Devletleriyle Ilişkiler”, Baskın 

Oran (ed.), Türk Dış Politikası, Kurtuluş Savaşından Bugüne Olgular, Belgeler, Yorumlar, 

cilt 2, 6. Baskı, Istanbul, İletişim Yayınları, 2002, ss. 140-147. 
20 Hale W., Turkish Foreign Policy since 1774, 3rd edition, Routledge, London, 2012, p. 126. 
21 Fırat M., “Yunanistan’la Ilişkiler”, Baskın Oran (ed.), Türk Dış Politikası, Kurtuluş Savaşından 

Bugüne Olgular, Belgeler, Yorumlar, cilt 2, 6. Baskı, Istanbul, İletişim Yayınları, 2002, ss. 114-116. 

Թուրքիայի արտաքին քաղաքականության 

առանձնահատկությունները 1990-ական թվականներին. 

Թուրքիայի արտաքին քաղաքականության մեջ փոփոխություններ 

են տեղի ունենում 1990-ական թվականներին՝ պայմանավորված 

ընթացող աշխարհաքաղաքական լուրջ տեղաշարժերով և 

տարածաշրջանային զարգացումներով։ Սառը պատերազմի 

ավարտը և Խորհրդային Միության փլուզումը անորոշություն և 

անհանգստություն են առաջացնում Սառը պատերազմի տարիներին 

իր անվտանգային համակարգը ԱՄՆ-ԽՍՀՄ հակամարտության վրա 

կառուցած և Արևմտյան ճամբարին միացած Թուրքիայի համար։ 

Արդեն 1989-1990 թթ. Թուրքիայում հանրային քննարկումների 

ընթացքում կարծիքներ են հնչում, որ Սառը պատերազմի ավարտը 

կվերացնի Թուրքիայի ռազմավարական նշանակությունն ու 

ինստիտուցիոնալ կապերը Արևմուտքի հետ։ Թուրք շատ 

վերլուծաբաններ նշում են, որ Սառը պատերազմի ավարտով 

ստեղծված նոր պայմաններում Արևմուտքը կարող է այլևս չունենալ 

Թուրքիայի պես ռազմավարական հենակետի կարիք22։  

Բացի այդ, 1990-ական թվականներին Թուրքիայում իր առավել 

թեժ շրջանն է թևակոխում քրդական զինված պայքարը՝ սկսելով 

ուղղակիորեն առնչվել նաև երկրի արտաքին քաղաքականությանը։ 

1991 թ. Ծոցի պատերազմից հետո Հյուսիսային Իրաքում առաջացած 

իշխանական վակուումը հնարավորություն է ընձեռում այնտեղ 

«Քրդական աշխատավորական կուսակցության» (ՔԱԿ) հենակետերի 

ստեղծման համար, թուրքական իշխանությունների կողմից 

պարբերական մեղադրանքներ են սկսում հնչել Սիրիայի և Իրանի 

հասցեին՝ ՔԱԿ զինյալներին աջակցելու համար, փոխադարձ 

մեղադրանքներ են հնչում նաև Թուրքիայի23 և Ռուսաստանի միջև՝ 

                                                 
22 Sayari S., Turkey: The Changing European Security Environment and the Gulf Crisis, 

Middle East Journal, Vol. 46, No. 1 (Winter, 1992), p. 11. 
23 Kemal K., Turkey’s Foreign Policy in turbulent times (Chaillot paper 92), European 

Union Institute for Security Studies, September 2006, p. 14. 

համապատասխանաբար չեչենական և քրդական զինյալներին 

աջակցելու համար։ 

Զուգահեռ սկսում են լարվել Թուրքիայի հարաբերությունները 

Հունաստանի հետ՝ կապված 1993 թ. Հունաստանի և Կիպրոսի միջև 

«համատեղ պաշտպանական դոկտրին»-ի ընդունմամբ, Թուրքիայում 

քրդական շարժմանը աջակցելու վերաբերյալ Հունաստանից հնչող 

կոչերով և այլն24։ Իրավիճակը ծայրահեղ սրվում է 1996 թ. Էգեյան 

ծովի շուրջ կրկին առաջացած խնդիրների պատճառով` կողմերին 

հասցնելով ռազմական առճակատման եզրին25: 

Արդյունքում քրդական զինված պայքարի ակտիվացման, 

հարևան երկրների հետ հարաբերությունների լարման և Սառը 

պատերազմի ավարտի ու նոր աշխարհակարգի ձևավորման 

անորոշություններով պայմանավորված Թուրքիայում 1990-ական 

թվականներին կրկին վերակենդանանում են արտաքին ուժերի 

կողմից Թուրքիան մասնատելու վերաբերյալ ծրագրեր մշակելու 

հետ կապված վախերը՝ այսպես կոչված «Սևրի սինդրոմը»26։ 

Նշված ժամանակաշրջանում Թուրքիայում անվտանգության 

ապահովման հետ կապված ողջ անհանգստությունը իր 

ամփոփումն է ստանում նախկին թուրք դիվանագետ Շյուքրյու 

Էլեքդաղի «Երկուսուկես պատերազմի մարտավարություն» 

                                                 
24 Fırat M., “Yunanistan’la Ilişkiler”, Baskın Oran (ed.), Türk Dış Politikası, Kurtuluş 

Savaşından Bugüne Olgular, Belgeler, Yorumlar, cilt 2, 6. Baskı, Istanbul, İletişim 

Yayınları, 2002, ss. 459-460. 
25 Kemal K., Turkey’s Foreign Policy in turbulent times (Chaillot paper 92), European 

Union Institute for Security Studies, September 2006, pp. 14-15. 
26 Բացի նշված պատճառներից, Թուրքիայում «Սևրի սինդրոմի» վերականդանացման 

պատճառ կարելի է համարել նաև Հայաստանի Հանրապետության անկախության 

վերականգնումից հետո Հայոց ցեղասպանության միջազգային ճանաչման 

գործընթացի ակտիվացումը, այդ թվում նաև Թուրքիայի դաշնակից 

արևմտաեվրոպական երկրներում և ԱՄՆ-ում, ինչպես նաև, հատկապես Ծոցի 

առաջին պատերազմից հետո, ԱՄՆ մոտ Իրաքի հյուսիսում քրդական պետություն 

ստեղծելու մտադրության առկայության հետ կապված անհանգստությունը։ Ավելի 

մանրամասն տես՝ Fırat M., “Yunanistan’la Ilişkiler”, Baskın Oran (ed.), Türk Dış 

Politikası, Kurtuluş Savaşından Bugüne Olgular, Belgeler, Yorumlar, cilt 2, 6. Baskı, 

Istanbul, İletişim Yayınları, 2002, ss. 235-236։ 



Ավետիք Հարությունյան 
  

71 

հոդվածում։ Հոդվածում նշվում է, որ Սառը պատերազմի 

ավարտով Թուրքիան, հարձակման ենթարկվելու դեպքում, այլևս 

չի կարող իր հույսը դնել ՆԱՏՕ-ի աջակցության վրա։ Հեղինակը 

անդրադառնում է միաժամանակ մի քանի հարևանների հետ 

Թուրքիայի ունեցած խնդիրներին՝ որպես անմիջական 

սպառնալիք առանձնացնելով Հունաստանն ու Սիրիան, և 

ընդգծում, որ Թուրքիան պետք է պատրաստ լինի հարկ եղած 

դեպքում ռազմական գործողություններ վարել երկուսուկես 

ճակատով՝ Էգեյան ծովում Հունաստանի դեմ, հարավային 

սահմանին Սիրիայի դեմ և երկրի ներսում (կես ճակատ՝ 

ենթադրվում է քրդերի դեմ պայքարը)27։ Հոդվածում 

արտահայտված մտքերը լավագույնս արտացոլում էին այս 

շրջանում Թուրքիայում տիրող այն ընկալումը, որ երկիրը 

շրջապատված է Հունաստանից, Ռուսաստանից, Հայաստանից, 

Իրանից և Սիրիայից կազմված «դաշինքով»28։ 

Արտաքին սպառնալիքներով շրջապատված լինելու 

ընկալումների խորացման արդյունքում Թուրքիայի արտաքին 

քաղաքականությանը վերաբերող բազմաթիվ հարցեր առավել 

հաճախ են սկսում քննարկվել անվտանգային քաղաքականության 

համատեքստում։ Իսկ անվտանգային քաղաքականությամբ 

առաջին հերթին զբաղվում էր Ազգային անվտանգության 

խորհուրդը, որտեղ գերիշխող դիրք ունեին զինվորականները։ Այս 

փոփոխության մասին է վկայում ԱԱԽ նիստերի արդյունքում 

տարածվող մամուլի հաղորդագրությունների տեքստերի 

վերլուծությունը։ Համաձայն դրանց՝ եթե 1984-1990 թվականների 

ընթացքում տեղի ունեցած ԱԱԽ 79 նիստերից միայն 15-ի ընթացքում 

է անդրադարձ կատարվել արտաքին քաղաքականությանն առնչվող 

                                                 
27 Տես՝ Elekdağ Ş., 2 1/2 War Strategy, Perceptions: Journal of International Affairs, Center 

for Strategic Research, Ankara, Volume 1, March-May, 1996. 
28 Kemal K., Turkey’s Foreign Policy in turbulent times (Chaillot paper 92), European 

Union Institute for Security Studies, September 2006, p. 15. 

հարցերի (նիստերի 19%-ում), ապա 1991-2003 թվականների 

ընթացքում արտաքին քաղաքականությանը անդրադարձ է 

կատարվում ԱԱԽ կայացած 154 նիստերից 92-ի ժամանակ (նիստերի 

60%-ում): Բացի այդ, փոփոխության է ենթարկվում նաև ԱԱԽ 

կիրառած լեզուն, եթե 1984-1990 թթ. տեքստերում ԱԱԽ-ն իր 

դիրքորոշումը «հայտնում էր կառավարությանը», ապա 1990-

ականներից հաղորդագրությունները ստանում են առավել 

դիդակտիկ բնույթ, ավելին՝ ԱԱԽ-ն սկսում է ուղղակիորեն դիմել 

միջազգային կառույցներին և միջազգային հանրությանը29։ 

Հատկանշական է, որ 1990-ական թվականներին Թուրքիան 

աչքի է ընկնում իր արտաքին քաղաքականության մեջ ուժի, ուժի 

սպառնալիքի և կոնֆրոնտացիոն այլ (coercive) մեթոդների 

կիրառման պատրաստակամությամբ30։ Այդպես, նշված 

ժամանակահատվածում Թուրքիայի ԶՈւ-ը պարբերաբար հատում 

են թուրք-իրաքյան սահմանը՝ Իրաքի հյուսիսում ՔԱԿ 

հենակետերի դեմ ռազմական գործողությունների իրականացման 

նպատակով, ռազմական գործողությունների դիմելու 

սպառնալիքներ են հնչում Սիրիայի նկատմամբ, մամուլում 

պարբերական բնույթ են ստանում Էգեյան ծովում Թուրքիայի և 

Հունաստանի օդային ու ծովային ուժերի միջև բախումների մասին 

հաղորդումները31: Հարկադրական մեթոդների դիմելու 

քաղաքականության օրինակ կարելի է համարել նաև Լեռնային 

Ղարաբաղի հակամարտության ընթացքում հայկական ուժերի 

կողմից Նախիջևանի ուղղությամբ ռազմական գործողություններ 

իրականացնելու պնդումներին ի պատասխան Թուրքիայի ԶՈւ-ի 

ցամաքային ուժերի հրամանատար գեներալ Մյուհիթթին 

Ֆիսունօղլուի հայտարարությունը, որ «բոլոր անհրաժեշտ 

                                                 
29 Տես՝ Gürpinar B., Milli Güvenlik Kurulu ve Dış Politika, Uluslararası İlişkiler, Cilt 10, 

Sayı 39 (Güz 2013), ss. 73-104. 
30 Kemal K., Turkey’s Foreign Policy in turbulent times (Chaillot paper 92), European 

Union Institute for Security Studies, September 2006, p. 13. 
31 Ibid., pp. 14-15. 

պատրաստություններն» իրականացվել են հնարավոր ռազմական 

գործողությունները սկսելու համար32։ 

Նման արտաքին քաղաքականության որդեգրման 

պայմաններում 1990-ական թվականներին զգալիորեն աճում է 

ԶՈւ-ի դերը նաև արտաքին քաղաքականության իրագործման մեջ։ 

Այս երևույթը կապված էր արտաքին քաղաքականության 

որոշումների կայացման մեջ ԶՈւ-ի ունեցած մեծ ազդեցությամբ, 

քանի որ բնական է, որ ուժային մեթոդների կիրառմանը սովոր 

ԶՈւ-ը պետք է առավել հակված լինեին նույն մեթոդները կիրառել 

նաև արտաքին քաղաքականության մեջ։ Միաժամանակ, սակայն, 

արտաքին քաղաքականության իրագործման մեջ ԶՈւ-ի դերի 

բարձրացումը իր հերթին կարող էր նպաստել արտաքին 

քաղաքականության որոշումների կայացման գործընթացում 

զինվորականության դերի էլ ավելի ամրապնդմանը։ 

 

Եզրակացություն 

Ամփոփելով կարող ենք նշել, որ Թուրքիայի արտաքին 

քաղաքականությունը հանրապետության հռչակումից ի վեր աչքի 

է ընկել իր անվտանգային բաղադրիչով։ Այդուհանդերձ, մինչև 1960 

թ. ԶՈւ-ը արդյունավետորեն հեռացված են եղել քաղաքական 

գործընթացներից, հետևաբար նաև արտաքին քաղաքական 

որոշումների կայացմանը մասնակցելու հնարավորությունից։ Այս 

իրավիճակը փոխվում է ռազմական միջամտությունների 

արդյունքում։ Ձևավորվում է ԱԱԽ-ը, որտեղ ԶՈւ-ը 

աստիճանաբար ստանում են գերիշխող դիրք, և որը սկսում է 

ուղղակիորեն մասնակցել երկրի անվտանգային 

քաղաքականության մշակմանն ու որոշումների կայացմանը։ 

Այդուհանդերձ, 1960-1980-ական թվականներին նկատվում է 

Թուրքիայի արտաքին քաղաքականության մեջ անվտանգային 

                                                 
32 Hale W., Turkish Foreign Policy since 1774, 3rd edition, Routledge, London, 2012, p. 212. 

շեշտադրումների զգալի թուլացում, և արտաքին 

քաղաքականության հիմնական ուղղությունների մշակումն ու 

իրականացումը շարունակում է մնալ գերազանցապես 

քաղաքացիական իշխանությունների ձեռքերում՝ դուրս մնալով 

ԱԱԽ ուղղակի լիազորություններից։ 

Այս առումով 1990-ական թվականներն աչքի են ընկնում 

Թուրքիայի ընկալմամբ արտաքին անվտանգային մի շարք 

մարտահրավերների առաջացմամբ, իսկ անվտանգային 

քաղաքականության մշակումը և դրա վերաբերյալ որոշումների 

կայացումը մտնում էր ԱԱԽ լիազորությունների մեջ, որտեղ 

որոշիչ էր հենց ԶՈւ-ի դերը։ Արդյունքում 1990-ական 

թվականներին Թուրքիայի ԱԱԽ-ը և հետևաբար նաև ԶՈւ-ը 

սկսում են ակտիվորեն մասնակցել Թուրքիայի արտաքին 

քաղաքականության որոշումների կայացման գործընթացին, ինչն 

էլ իր հերթին հանգեցնում է նշված ժամանակահատվածում 

Թուրքիայի կողմից արտաքին քաղաքանության մեջ ուժային և 

հարկադրական մեթոդներին առավել հաճախ դիմելու 

պատրաստակամության ամրապնդմանը։ 

 

THE ROLE OF MILITARY IN FOREIGN POLICY DECISION 

MAKING IN TURKEY IN 1990’s 

Avetik Harutyunyan 

(Summary) 

Since the establishment of the Republic of Turkey the military has been 

traditionally considered as the main guarantor of national security and the 

principles of the founder of Turkish Republic Mustafa Kemal Ataturk, in 

particular the principle of laicism. Thus, since 1960 the military in practice 

have become a permanent participant of the political life of the country. 

Despite its active involvement in domestic politics since 1960, the 

participation of military in foreign policy decision making in Turkey was 

still limited in the period of 1960-1980s, and only in 1990s the military 

became actively involved in Turkish foreign policy making. Thus, the 

article discusses the main features of Turkish foreign policy in the 

mentioned period that could cause rising military role in foreign policy 

decision making, in particular the connection between the worsening 

security environment in and around Turkey in the 1990s and the greater 

military involvement in Turkish foreign policy making. 

 

 

РОЛЬ ВООРУЖЁННЫХ СИЛ ТУРЦИИ В ПРИНЯТИИ 

РЕШЕНИЙ ПО ВНЕШНЕЙ ПОЛИТИКЕ В 1990-х ГОДАХ 

Аветик Арутюнян 

(Резюме) 

С момента основания Турецкой Республики вооружённые силы 

традиционно считались главным гарантом национальной 

безопасности и принципов основателя республики Мустафы Кемаля 

Ататюрка, в частности принципа лаицизма. В результате, начиная с 

1960 года военные на практике стали постоянными участниками 

политической жизни страны. 

Однако несмотря на активное участие во внутриполитических 

процессах страны начиная с 1960 года, роль военных в принятии 

решений по внешней политике в период с 1960 по 1980-ые годы было 

заметно ограничено, и только в 1990-ых годах ВС Турции стали 

одними из главных участников процесса принятия решений, 

касающихся внешней политике страны. В статье рассматриваются 

основные черты внешней политики Турции в указанный период, 

которые могли способствовать более активному участию военных во 

внешней политике страны, в частности особое внимание уделено 

связи между ростом влияния военных во внешней политике страны и 

ухудшаюшейся международной обстановкой в плане безопасности 

вокруг самой Турции. 


